
Quanto a-o Paddre, superbo internamente

Che o so öxello o l'avesse fæto effetto,

O se gh[']é dimostrôu molto indûlgente

Per questa so mancansa de rispetto,

Limitandose a esprimme ä Sûpejôa,

Che o giûsto, o pecca sette votte a l'ôa.

Poi piggiando licenza, o l'ha invitâ

De voeì fâ presto a radunâ o Capitolo,

Perchè o savesse cöse gh'ëa da fâ,

Sotto quali osservanse, ed a che titolo

Ûn öxello o l'intrava in Monestê

Cö-a so licenza e regallôu da lê.

E finalmente, visto o fondo a-o sacco

Di boin avvertimenti d'öcaxion,

O l'ha tiôu sciû ûnn-a preiza de tabacco,

Dixendose da lê: Miæ che fûrbon,

A fävo grossa, ma l'ho giâ coscì,

Che ho poi finïo con guadagnâghe mi.

